
Консолидирана верзија

ПРАВИЛНИК
со кој се утврдуваат стручните и научните називи

I. Општи oдредби

I.1. Предмет на уредување

Член 1
Со овој Правилник се утврдуваат стручните и научните називи кои студентите ги

стекнуваат по завршување на студиска програма од прв, втор или трет циклус.

I.2. Цел

Член 2
Целта на овој Правилник е да се утврдат елементите што ги чинат стручните и

научните називи кои се стекнуваат по завршување на акредитирана студиска програма од
прв, втор или трет циклус на високообразовните установи во Република Северна
Македонија, со што се дава можност на лицето кое ја завршило истата да врши некоја
професионална дејност или да ги продолжи студиите.

Член 3

(1) Во академскиот (научен и уметнички назив) и стручниот назив се означува
степенот и видот на образованието стекнато на високообразовната установа според
студиската програма од прв, втор или трет циклус.

(2) Со академски назив се стекнува секој што ќе заврши студиска програма за
стекнување на високо образование од прв или втор циклус академски студии.

(3) Со стручен назив се стекнува секој што ќе заврши студиска програма за
стекнување на високо образование од прв или втор циклус стручни студии.

(4) Со научен назив се стекнува секој што ќе заврши студиска програма за
стекнување на високо образование од трет циклус.

II. Начин на создавање/формирање на стручни и научни називи

Член 4
(начин на создавање називи според студиски програми од прв циклус)

(1) По завршувањето на академските додипломски студии (прв циклус на академски
студии) со 180 ЕКТС или 240 ЕКТС студентот се стекнува со академски назив -
„дипломиран“ со додавање на назнака изведена од студиската програма и наведување на
бројот на ЕКТС.

(2) Без оглед на првиот став на овој член, по завршувањето на академските
додипломски студии (прв циклус на академски студии) од подрачјата на техничките,
технолошките, земјоделските, шумарските и сродните науки со 180 ЕКСТ или 240 ЕКТС
студентот се стекнува со академски назив - „дипломиран инженер“ со додавање на назнака
изведена од студиската програма и наведување на бројот на ЕКТС. Назнаката изведена од
студиската програма може да се запише и меѓу зборовите „дипломиран“ и „инженер“.

(3) Во меѓународниот промет и дипломата на англиски јазик, академскиот назив по
завршување на додипломските студии (прв циклус на академски студии) е Bachelor of
Science или Bachelor of Arts, со додавка на назнака изведена од студиската програма.
Бројот на ЕКТС се додава во заграда.

(4) По завршувањето на стручните додипломски студии (прв циклус на стручни
студии) од 180 ЕКТС, студентот се стекнува со стручен назив - „висок стручен“ со додавка
на струката. По завршувањето на кратки стручни додипломски студии (прв циклус на
стручни студии) со 60 до 120 ЕКТС студентот се стекнува со стручен назив - „виш стручен“
со додавка на струката.

(5) Во меѓународниот промет и дипломата на англиски јазик, стручниот назив по
завршување на додипломските студии (прв циклус на стручни студии) е Bachelor of Applied
Science или Bachelor of Applied Arts, со додавка на струката. Бројот на ЕКТС се додава во
заграда.

Член 5

(начин на создавање називи според студиски програми од втор циклус)

(1) По завршувањето на академските постдипломски студии (втор циклус на
академски студии) или академските интегрирани додипломски и постдипломски студии
(интегриран прв со втор циклус на академски студии), студентот се стекнува со академски
назив магистер на науки или магистер по уметности со назнака на научното поле или
потполе. Назнаката за научното поле или потполе се изведува од Меѓународната
Фраскатива класификација 2015 година и се запишува меѓу зборовите „магистер“ и „науки“,
односно „магистер“ и „уметности“. Назнаката изведена од научното поле или потполе може
да се запише и по зборовите „магистер на науки“ или „магистер по уметности“. Називот се
дополнува со назначување на соодветното поле/област.

(2) Во меѓународниот промет и дипломата на англиски јазик, академскиот назив по
завршување на постдипломските студии (втор циклус на академски студии) е Master of
Science или Master of Arts, во соодветното поле/област.

(3) Без оглед на првиот и вториот став на овој член, по завршувањето на
академските интегрирани додипломски и постдипломски студии (интегриран прв со втор
циклус на академски студии) на студиски програми по медицина, дентална медицина,
ветеринарна медицина, фармација и архитектура, студентот се стекнува со следниве
академски називи:

- завршена интегрирана студиска програма по медицина: доктор по медицина
(Doctor of Medicine);

- завршена интегрирана студиска програма по дентална медицина: доктор по
дентална медицина (Doctor of Dental Medicine);

- завршена интегрирана студиска програма по ветеринарна медицина: доктор по
ветеринарна медицина (Doctor of Veterinary Medicine);

- завршена интегрирана студиска програма по фармација: магистер по фармација
(Master of Pharmacy).

- завршена интегрирана студиска програма по архитектура: магистер инженер по
архитектура (Master Engineer in Architecture).

(4) По завршувањето на стручните постдипломски студии (втор циклус на стручни
студии) се стекнува со стручно звање - „специјалист стручен“ со додавка на струката.

(5) Во меѓународниот промет и дипломата на англиски јазик, стручниот назив по
завршување на постдипломските студии (втор циклус на стручни студии) е Specialist Applied
со додавка на струката.

Член 6
(начин на создавање називи според студиски програми од трет циклус)

1) По завршувањето на докторски студии (трет циклус на академски студии),
студентот се стекнува со научен назив доктор на науки или доктор по уметности со назнака
на научното поле или потполе. Назнаката за научното поле или потполе се изведува од
Меѓународната Фраскатива класификација 2015 година и се запишува меѓу зборовите
„доктор“ и „науки“, односно „доктор“ и „уметности“. Назнаката изведена од научното поле
или потполе може да се запише и по зборовите „доктор на науки“ или „доктор по уметности“.
Називот се дополнува со назначување на соодветната научна или уметничка област.

(2) Во меѓународниот промет и дипломата на англиски јазик, академскиот назив по
завршување на докторските студии е Doctor of Science или Doctor of Arts, или Doctor of
Philosophy.

Член 7
(кратенки)

(1) Во студиските програми покрај целосниот академски (научен или уметнички)
назив и стручен назив се определува и неговата кратенка.

(2) За академски називи во студиски програми од прв циклус на академски студии
што го содржат поимот:

– „дипломиран“ се користи кратенката „дипл.“;
– „дипломиран .... инженер“ се користи кратенката „дипл. .... инж.“, односно

„дипломиран инженер ...“ се користи кратенката „дипл. инж. ...“

(3) За академски називи од студиски програми од втор циклус што го содржат
поимот „магистер“ се користи кратенката „м-р“.

(4) За академски називи од студиски програми на универзитетските интегрирани
студиски програми од прв и втор циклус што го содржат поимот:

- „доктор по медицина“, „доктор по дентална медицина“ и „доктор по ветеринарна
медицина“ се користи кратенката „др.“;

- „магистер по фармација“ се користи кратенката „м-р фарм.“;
- „магистер инженер по архитектура“ се користи кратенката „м-р инж. арх.“.

(4) За студиски програми од трет циклус за научниот назив „доктор на науки“ и
„доктор на уметности“ се користи кратенката „д-р“.

Член 8

Составен дел на овој правилник се одредбите од Законот за високо образование
(„Службен весник на Република Македонија“ бр. 82/2018 и „Службен весник на Република
Северна Македонија“ бр. 178/2021), Правилникот за методологијата, стандардите и
постапката за акредитација на високообразовните установи и за акредитација на
студиските програми („Службен весник на Република Северна Македонија“, бр. 256/2022),
Правилник за содржина на студиските програми („Службен весник на Република Северна
Македонија“, бр. 79/2023), Правилникот за стандардите и нормативите за основање на
високообразовни установи и за вршење високообразовна дејност („Службен весник на
Република Северна Македонија“, бр. 245/2022), Правилникот за стандардите и
нормативите за основање на научни институти и за вршење научно-истражувачка дејност
кои се однесуваат на студиските програми („Службен весник на Република Северна
Македонија“, бр. 245/2022) и Правилник за содржината и формата на дипломата,
упатството за подготовка на додаток на дипломата и на други јавни исправи („Службен
весник на Република Северна Македонија“Македонија, бр.102/2018).

ПРЕОДНИ  И  ЗАВРШНИ ОДРЕДБИ

Член 9
Овој Правилник влегува во сила наредниот ден од денот на неговото објавување во

Службен весник на Република Северна Македонија.

Со стапувањето на сила на овој Правилник, неговите одредби задолжително се
применуваат при поднесување на нови Елаборати за акредитација на студиски програми
од прв, втор и трет циклус академски или стручни студии до Одборот за акредитација по
неговото објавување во Службниот весник на Република Северна Македонија.

ПРЕТСЕДАТЕЛ
на Националниот совет
за високо образование и

научно-истражувачка дејност

Проф. д-р Гордана Лажетиќ


